
shtë shumë e çuditshme që ne mund të bëhemi qytetarë të qiellit, tani, në këtë
jetë! Perëndia ka përgatitur një vend ku ne do të jetojmë pasi të largohemi nga

kjo tokë. Jezusi tha: «Në shtëpinë e Atit tim ka shumë banesa; përndryshe do t’ju
thoja. Unë po shkoj t’ju përgatis një vend. Dhe kur të shkoj e t’ju përgatis vendin,
do të kthehem dhe do t’ju marr pranë meje, që aty ku jam unë, të jeni edhe ju»
(Gjoni 14:2–3; 1 Pjetër 1:3–4).

Perëndia, gjithashtu, po na përgatit edhe ne për atë vend: «Ne e dimë në fakt
se, në qoftë se kjo çadër, vendbanimi ynë tokësor, prishet, ne kemi një godinë nga
Perëndia, një banesë të përjetshme në qiejt, që nuk është bërë nga dorë njeriu.
...Dhe ai që na ka formuar pikërisht për këtë është Perëndia, i cili na dha edhe
kaparin e Frymës» (2 Korintasve 5:1–5). Ata që hyjnë në vendin e përgatitur
quhen «të bekuar» (Mateu 25:34).

Qielli është një vend i veçantë i rezervuar për ata që i binden vullnetit të
Perëndisë dhe është një vend për të cilin çdo kristian duhet të ketë njohuri! E para,
ne duhet të mbajmë mend se asnjë nuk do të përfundojë aksidentalisht në qiell,
kristianët duhet të kenë si qëllim vajtjen atje! E dyta, ne duhet të kuptojmë se qielli
është një shpërblim që ia kalon çdo sakrifice që mund të bëjmë (Romakëve 8:18).
Çmimi i vërtetë u pagua nga Jezusi. Për Të çmimi nuk qe i vogël. Ai dha jetën e
Tij vullnetarisht, për të na dhuruar të drejtën për të hyrë në qiell.

Qielli është vendi real i krijuar nga Perëndia për të bekuar njerëzimin. Ne nuk
do t’i kuptojmë të gjitha përsa i përket qiellit gjatë jetës tonë këtu në tokë. Qielli
është kaq i mrekullueshëm dhe kaq i ndryshëm sa është e pamundur për ne ta
kuptojmë atë plotësisht. Ne e dimë se ai do të jetë diçka e re dhe e ndryshme nga
gjithçka që kemi provuar (në lloj dhe cilësi), e vjetra do të zhduket (2 Pjetër 3:12–
13). Ajo çfarë dimë për qiellin thjesht na jep një ide se si do të jetë kjo shtëpi e re.
James S. Montgomery shkroi:

Në qoftë se, pavarësisht nga mëkati,
Perëndia e ka bërë botën ku jetojmë kaq të mirë,

sa herë akoma më i bukur
do të jetë qielli që na pret lart.

Ë

Qytetarë të Qiellit
(Filipianëve 3:20–21)

ÇFARË NUK DO TË KETË NË QIELL?
Bibla na e tregon se çfarë nuk do të ketë në qiell.

Në qiell nuk do të ketë qarje, nuk do të ketë vdekje
apo ndarje (Zbulesa 21:2–4). Atje nuk do të ketë
natë, nuk do të ketë gjëra të papastra dhe nuk
do të ketë as mëkatarë (Zbulesa 21:21–27), s’do të
ketë as ndarje dhe as mallkime (Zbulesa 22:1–3).
Ata që janë në qiell do të kenë rehati: «Ata nuk do
të kenë më uri, as nuk do të kenë etje, as nuk
do t’i godasë më dielli, as kurrfarë vape;...dhe
Perëndia do të thajë çdo lot nga sytë e tyre» (Zbulesa
7:16–17).

ÇFARË DO TË KETË NË QIELL?
Ne i dimë disa nga cilësitë e qiellit. E para, qielli

do të jetë i mbushur me gëzim. Një nga gëzimet e
qiellit do të jetë shoqëria dhe miqësia që do të kemi
me njëri-tjetrin. C. S. Lewis ka thënë: «Gëzimit i
vihet shumë rëndësi në qiell.» Qielli nuk do të jetë
një vend i mërzitshëm, monoton që do të na
zhgënjejë. Kështu, ardhja e Krishtit do të jetë një
moment jashtëzakonisht i gëzueshëm për secilin
prej besimtarëve (1 Pjetër 4:13).

Qielli do të jetë një vend ku do të shërbejmë. Te
Zbulesa 22:3– 4 thuhet: «Dhe asnjë mallkim nuk do
të ketë më; dhe në të do të jetë froni i Perëndisë dhe
i Qengjit, dhe shërbëtorët e tij do t’i shërbejnë; ata
do të shohin fytyrën e tij; dhe emri i tij do të jetë mbi
ballin e tyre.» Ne jemi shërbëtorët apo skllevërit e
Perëndisë. Është e pakuptueshme po të mendojmë
se nuk do të bëjmë asgjë në qiell. Në qoftë se mbani
mend shembëlltyrën me talentat (Mateu 25:14–30),
ata që i përdorën mirë këto talenta morën përgjegjësi
më të mëdha në mbretëri. Shërbimi nënkupton
nderim ose lavdërim ndaj Perëndisë. Në qoftë se
nuk ju pëlqen nderimi që i bëhet Perëndisë në tokë,
ndoshta nuk do t’ju pëlqejë as nderimi që i bëhet
Atij në qiell, sepse qielli është vendi ku nderimi
ndaj Perëndisë do të jetë kënaqësi!

Shtëpia jonë e re do të jetë një vend thesaresh.
Atje na pret trashëgimia, një trashëgimi që nuk
mund të prishet, një trashëgimi që s’ka njollë dhe
mbarim (1 Pjetër 1:4). Gjatë çdo dite të jetës sonë në
tokë, duhet të mbledhim për vete thesare për në qiell
(Mateu 6:20). Atje do të arrijmë të njohim dhe të
shijojmë pasurinë e pamasë të hirit të Perëndisë
(Efesianëve 2:7).

KUSH DO TË JETË NË QIELL?
Ne do të shikojmë Perëndinë në qiell. Të

qëndruarit në praninë e Tij, kjo do të jetë pjesa më
e mirë e qiellit. Nga ana tjetër, të qenët të ndarë nga
Perëndia, kjo do të jetë pjesa më e keqe e ferrit.
Gjithashtu, Jezu Krishti do të jetë i pranishëm në
qiell. Më në fund, ne do të jemi në gjendje t’i themi
Jezusit drejtpërdrejtë: «Faleminderit». Fryma e
Shenjtë, që ka qenë shoqëruesi ynë i vazhdueshëm
në këtë jetë, do të jetë në qiell, gjithashtu. Gjithashtu,
edhe krijesat e tjera qillore, engjëjt1, kerubinët2 dhe
serafinët3 do të jenë në qiell.

Gjithashtu, qielli do të jetë shumë i çmuar për
arsye të shpirtrave që do të jenë atje! Do të jetë një
bekim i madh të jetosh «në të njëjtën shtëpi» me Pe-
rëndinë (2 Korintasve 5:8; Filipianëve 1:21;
1 Thesalonikasve 4:17). Gjithë njerëzit e Perëndisë
do të takohen në shtëpinë në qiell, të gjithë ata,
emrat e të cilëve janë shkruar në librin e jetës!
Abrahami, Noeu, Enoku, Moisiu, Elija, Davidi,
Pjetri, Pali, Stefani dhe gjithë profetët e tjerë të
mëdhenj, predikuesit si dhe gjithë burrat dhe gratë
e për-mendura në Bibël do të mblidhen atje.

Njerëzit tanë të afërt që janë kristianë, njerëzit
që kanë bekuar jetën tonë në tokë, do të jenë në qiell.
Familjet tona kristiane do të jenë atje. Foshnjat dhe
fëmijët e vegjël do të jenë atje. Njerëzit e shpëtuar
nga të gjitha kombet (Zbulesa 21:24) do të jenë
midis të bekuarve në atë vend. Ne do të kemi miq të
shumtë në mbretërinë e qiellit (Luka 13:29).

KONKLUZIONI
Çfarë do të jepnit këtu në tokë për një shtëpi të

përgatitur për ju në qiell?
Një ushtar i ri që po udhëtonte me tren drejt

shtëpisë ishte kaq i gëzuar, sa nuk e mbante vendi.
Nga malli i madh, ai nuk mund të priste më, sa të
takonte babain, nënën dhe gjithë anëtarët e tjerë të
familjes së tij të dashur. A po prisni edhe ju me
padurim të takoni Atin dhe familjen tuaj kristiane
në qiell?

SHËNIME
1 Engjëjt janë krijesa qiellore e frymërore (Psalmeve 148:1–

2, 5; Hebrenjve 1:14), zakonisht të përdorura nga Perëndia si
lajmëtarë. (Domethënia e fjalës «angellos» [engjell] në greqishten
e vjetër, është pikërisht fjala «lajmëtar» në shqip.)

2 Kerubinët janë qenie të ngjashme me engjëjt, por që
dallohen nga ata nga roli ose funksioni i ndryshëm që kryejnë nën

autoritetin e Perëndisë. Kerubinët për herë të parë janë përmendur
te libri i parë i Biblës, Zanafilla 3:24.

3 Një rend engjëjsh, që Isaia i pa të qëndronin rreth Perëndisë,
ndërsa Ai, Perëndia vetë, ishte i ulur në fronin e Tij (Isaia 6:2).

